
Il-Kumitat iltaqa' fil-Parlament, il-Belt Valletta, fis-2.30 p.m.






XOGĦOL TAL-KAMRA

L-ISPEAKER (Onor. Anġlu Farrugia): Merħba f’dan il-Kumitat. Din hija l-ewwel laqgħa tal-Kumitat Permanenti dwar ix-Xogħol tal-Kamra. Nistieden mill-ewwel lid-Deputat Prim Ministru u Kap tal-Kamra, l-Onor. Chris Fearne, jew il-Whip, l-Onor. Andy Ellul, biex jinformaw lill-Kumitat dwar il-programm ta’ xogħol issa li bdiet l-14-il Leġiżlatura. L-Onor. Chris Fearne.

ONOR. CHRIS FEARNE (Deputat Prim Ministru u Ministru għas-Saħħa): Sur President, nawgura lilek ħames snin oħra ta’ ħidma. Bħalma diġà kellna l-opportunità li niddiskutu mal-Membri tal-Kumitat, mil-lum se nibdew id-dibattitu dwar ir-replika għad-diskors tal-Eċċ. Tiegħu l-President ta’ nhar is-Sibt li għadda. Qed nifhem li se jkollna tliet seduti għal dan id-dibattitu li ovvjament jinqasmu ndaqs, bil-ftuħ u l-għeluq għall-Gvern. Nifhem ukoll li għada se jkollna d-diskors tal-President Volodymyr Zelenskyy. Forsi jkollna ċans niddiskutu anke l-arranġament tas-seduta f’dan ir-rigward. 

Illum ukoll se nitlob lill-Oppożizzjoni biex ikun hemm il-permess tal-Kamra biex inressaq mingħajr avviż l-Ewwel Qari tal-Abbozz ta’ Liġi li jemenda l-Att dwar il-Prokreazzjoni Assistita. Illum se nressaq biss l-Ewwel Qari, imbagħad fil-ġranet li ġejjin inkun nista’ nagħtikom draft tal-abbozz li se nkunu qegħdin nippubblikaw. Jekk ikun hemm qbil, nibdew niddiskutu dan l-Abbozz ta’ Liġi l-ġimgħa li ġejja. Issa l-Whip jew il-Ministru Camilleri jgħidulna xi programm ta’ xogħol se jkollna l-ġimgħa li ġejja, apparti l-liġi tal-IVF.

ONOR. BYRON CAMILLERI (Ministru għall-Intern, is-Sigurtà, ir-Riformi u l-Ugwaljanza): Sur President, qed nieħu pjaċir li se nerġa’ nkun Membru f’dan il-Kumitat. Matul l-ewwel seduta li saret is-Sibt li għadda ressaqt erba’ First Readings, bil-permess tal-Oppożzizzjoni, li huma eżattament dawk l-abbozzi li ma laħqux ġew diskussi fl-leġiżlatura preċedenti peress li l-Parlament ġie xolt u morna għal elezzjoni ġenerali. Jonqos Abbozz ta’ Liġi wieħed li għad irid jiġi ppubblikat, li kien ukoll Abbozz pendenti, minbarra ż-żewġ Abbozzi ta’ Liġi Nri 96 u 97, jekk niftakar tajjeb, li kienu jirrigwardaw l-ugwaljanza u li kienu quddiem il-Kumitat tal-Abbozzi, u allura qatt ma telgħu għall-vot finali fil-Plenarja. Dawn l-erba’ abbozzi li ressaqt il-First Reading tagħhom nhar is-Sibt li għadda se jkunu ppubblikati u joħorġu fil-Gazzetta tal-Gvern li jidhirli toħroġ għada. Però huma eżattament dawk li kienu ġew ippubblikati fl-aħħar leġiżlatura, u allura l-Oppożizzjoni u kulħadd kien diġà informat bihom. Hemm Abbozz ta’ Liġi ieħor li se nagħmel il-First Reading tiegħu llum jew għada, jekk ikolli l-permess, li se jkollu bidla żgħira minn kif kien u se nkun qed ninnotifikakom fejn se tkun dik il-bidla sabiex kulħadd ikun informat. 

ONOR. ROBERT CUTAJAR (Whip tal-Oppożizzjoni): Huwa possibbli li jkollna kopja tagħhom ħalli nkun nista’ ngħaddihom lix-shadow minister u nkunu nistgħu nibdew nippreparaw skont is-sekwenza li tagħtuna, u mbagħad nimxu minn hemmhekk? Rigward dak li qal il-Viċi Prim Ministru, wieħed japprezza jekk malli tkunu tistgħu tgħaddulna kopja tal-Abbozz biex inkunu nistgħu nressquh quddiem il-Grupp Parlamentari u mbagħad l-Oppożizzjoni tiġi lura bil-pożizzjoni tagħha.

ONOR. CHRIS FEARNE: Bla dubju. Ma nafx x’kien il-ħsieb tagħkom, jekk hux se jkollkom aktar kelliema fuq ir-replika tad-Diskors tal-President, jiġifieri jista’ jkun li nieħdu xi ġranet mill-ġimgħa li ġejja wkoll. It-tlett ijiem neħduhom żgur, imma jista’ jkun hemm qbil li nieħdu ġurnata oħra.

ONOR. ROBERT CUTAJAR: Biex tajna spazju lill-membri l-ġodda kollha ovvjament ma kienx faċli.

ONOR. CHRIS FEARNE: Aħna m’aħniex kontra li, jekk tridu, nieħdu seduta mill-ġimgħa li ġejja għar-replika tad-Diskors tal-President. Sadanittant, aktar tard din il-ġimgħa, jien nilħaq ngħaddilkom kopja tad-draft tal-emendi għall-Att dwar il-Prokreazzjoni Assistita, biex imbagħad it-Tlieta jew l-Erbgħa tal-ġimgħa d-dieħla nibdew niddibattuha.

L-ISPEAKER: Kollox sew. Hemm xi Mozzjoni ta’ Proċedura?

ONOR. CHRIS FEARNE: Il-Ministru tal-Intern irid jiddeċiedi dwar is-sekwenza. Naħseb li nistgħu nsegwu s-sekwenza kif inhuma l-mozzjonijiet numerikament, jiġifieri Mozzjoni 11, 12, 13, u 14, f’dik l-ordni.

ONOR. BYRON CAMILLERI: Il-mod kif ippreżentajniehom ma kienu fl-ebda ordni, imma qrajthom fis-sekwenza kif tahomli l-Iskrivan tal-Kamra. Jekk nista’, nipproponi lill-Whip biex nagħmlu Mozzjoni Nru 12 u wara Mozzjoni Nru 11, għaliex il-Mozzjoni Nru 12 tirrigwarda emenda legali żgħira, imma tmiss mal-operat fl-Ajruport Internazzjonali ta’ Malta, għax tirrigwarda dak li jiġri meta jkun hemm ajruplan li jkollu persuni fuqu li m’għandhomx visa kif suppost. Dan wassal biex kien hemm xi ajruplani li bdew jitilfu l-islot tagħhom u allura kien hemm bżonn emenda f’dak is-sens. Jekk nistgħu nagħtuha prijorità, naħseb li jkun aħjar. Però qed nifhem ukoll li mhux bilfors dawn il-mozzjonijiet isiru wara xulxin. Jiġifieri jien żgur m’għandix il-ħsieb li l-ewwel xahar tal-Parlament ikun kollu ddedikat għall-Ministeru tal-Intern. Fis-seduta ta’ nhar is-Sibt offrejt l-għajnuna tiegħi lill-Whip biex nibdew niddiskutu Abbozzi ta’ Liġi li kienu tressqu diġà u li kulħadd kien informat dwarhom, biex nibdew nimlew l-aġenda għax inkella kien se jkollna problema peress li jrid ikun hemm dejjem is-sebat ijiem mill-pubblikazzjoni. Filwaqt li nixtieq intella’ dawn il-mozzjonijiet kollha sal-aħħar tas-sajf, ovvjament jiddeċiedi l-Whip skont anke l-prijorità li jkollu quddiemu. Nifhem li din hija l-ewwel laqgħa tal-Kumitat għall-Whip, u nifhem ukoll li matul il-jiem li ġejjin se jkollu numru ta’ First Readings oħrajn, minbarra dak li semma d-Deputat Prim Ministru marbut mal-IVF, li mbagħad ikun jeħtieġ li jitilgħu fuq l-aġenda. Illum huwa ftit diffiċli li tagħmel referenza għalihom kollha, għaliex ovvjament għadna fil-bidu u bi ftit informazzjoni quddiemna.

ONOR. CHRIS FEARNE: Biex niftiehmu, is-seduti tal-lum, għada u pitgħada ċertament li se jkunu ddedikati għall-Indirizz b’risposta għad-Diskors tal-President u jekk se jkun hemm qbil li nieħdu seduta oħra, nivverbalizzaw dan fil-Parlament it-Tlieta jew l-Erbgħa. Jekk jilħaq ikun hemm ftehim bejnietna li nistgħu nibdew niddiskutu l-Abbozz ta’ Liġi li jemenda l-Att dwar il-Prokreazzjoni Assistita, nibdew din id-diskussjoni. Jekk l-Oppożizzjoni tkun trid l-iskadenza ta’ sebat ijiem, immorru għal Mozzjoni Nru 12.


AFFARIJIET OĦRA

Indirizz lill-Kamra mill-President Ukren Volodymyr Zelenskyy

L-ISPEAKER: Ħalli niġu issa għal dak li semma d-Deputat Prim Ministru, dwar l-indirizz mill-President Ukren Volodymyr Zelenskyy. Nixtieq ninformakom dwar l-arranġamenti li saru għal din is-seduta li se tkun proprju għada, 10 ta’ Mejju 2022, fl-4.00 p.m. Min-naħa teknika ninforma lil dan il-Kumitat li saru numru ta’ arranġamenti sabiex dan il-video link ikun suċċess u ma jkunx hemm interruzzjonijiet. Qed ngħid dan, għaliex kien hemm istanzi fejn kien hemm problemi tekniċi meta l-President Ukren indirizza parlamenti oħra. 

Nifhem li diġà hawn qbil li, kif inhi l-konswetudni meta dinjitarji parlamentari jindirizzaw lill-Kamra, jien nagħmel ftit rimarki bħala introduzzjoni, wara nisimgħu d-diskors tal-President Zelenskyy, li skont l-Ambaxxatur li għadu kif kien fl-Uffiċċju tiegħi - kien hemm anke l-Onor. David Agius - għandu jdum bejn 10 minuti u 50 minuta massimu. Kien hemm istanzi fejn il-President Ukren dam aktar bid-diskors tiegħu u kien hemm fejn dam inqas. Wara jkun hemm interventi ta’ mhux aktar minn ħames minuti bil-lingwa Ingliża, l-ewwel mill-Onor. Prim Ministru u mbagħad wara mill-Onor. Kap tal-Oppożizzjoni. Dak huwa l-ftehim verbali li sar mal-Ambaxxata Ukrena skont il-protokoll f’dawn l-okkażjonijiet. Issa nixtieq nistaqsi jekk hawnx qbil li membri tal-midja jidħlu fil-Kamra u jkunu jistgħu jittieħdu filmati jew ritratti. Ovvjament dan l-indirizz se jkun qed jixxandar b’mod viżiv. Hawn qbil? 

ONOR. CHRIS FEARNE: Sur President, qed nassumi li s-seduta se tkun imxandra fuq l-istazzjon tat-televiżjoni tal-Parlament. Inti tixtieq ukoll li jkun hemm membri tal-midja?

L-ISPEAKER: Kellna xi talbiet min-naħa tal-midja biex ikunu preżenti fil-Kamra. Ovvjament jien ma nistax ngħid ‘iva’ jew ‘le’ qabel ma jkun hawn il-qbil f’dan il-Kumitat. 

ONOR BYRON CAMILLERI: Sur President, biex niftiehmu, il-midja ma tistax tagħmel mistoqsijiet, hux hekk?

L-ISPEAKER: Le, ma jistgħux isiru mistoqsijiet, imma l-midja tkun qed issegwi mill-Parlament.

ONOR. CHRIS FEARNE: Mill-iStrangers Gallery jew qed ngħidu li l-midja se jidħlu fil-Kamra jieħdu r-ritratti?

L-ISPEAKER: Qed ngħidu li l-midja jidħlu fil-Kamra jieħdu xi ritratti jew forsi filmati. Din it-talba mill-midja saret madwar nofs siegħa ilu. 

ONOR. CHRIS FEARNE: Min-naħa tagħna m’għandniex problema.

L-ISPEAKER: Kollox sew.

ONOR. BYRON CAMILLERI: Sur President, il-Membri li se jkunu fil-Kamra kif se jsegwu d-diskors tal-President Ukren? Se jintużaw it-televisions li diġà hemm?

L-ISKRIVAN TAL-KAMRA (Is-Sur Ray Scicluna): Il-membri se jsegwu fuq it-televisions fejn is-soltu taraw il-voti u l-President Ukren se jarakom fuq il-cameras tagħna.

ONOR. BYRON CAMILLERI: U se nisimgħu xi traduzzjoni fil-Parlament?

L-ISPEAKER: Il-President Ukren jitkellem bl-Ingliż, imma hu se jindirizza lill-Parlament bil-lingwa Ukrena. Se jintuża software li s-sound tiegħu jitbaxxa u d-diskors joħroġ immedjatament bl-Ingliż.

ONOR. BYRON CAMILLERI: U nisimgħu d-diskors fil-Parlament mingħajr ma jkollna bżonn nilbsu headphones?

L-ISPEAKER: Ma jkollkomx bżonn tilbsu headphones, għax id-diskors se jinstema’ bl-Ingliż.

L-ISKRIVAN TAL-KAMRA: Diġà għamilna t-testijiet f’dan ir-rigward.

ONOR. BYRON CAMILLERI: F’Parlament fejn issa hawn 79 membru, jekk kulħadd jgħid nofs ta’ kelma, ma nisimgħu xejn. Għalhekk dakinhar huwa importanti li nisimgħu dak li jkun qed jingħad, għax inkella nispiċċaw li anke l-Prim Ministru u l-Kap tal-Oppożizzjoni jwieġbu għal diskors li ma jkunux semgħu. 
L-ISKRIVAN TAL-KAMRA: Id-diskors se jinstema’ qisu qed jitkellem Membru Parlamentari fil-Kamra. Bħalissa għaddej test ieħor ukoll.

L-ISPEAKER: Tridu tapprezzaw li din hija l-ewwel esperjenza tagħna. Nista’ ngħid li qed nagħmlu minn kollox u nemmen li l-affarijiet għandhom jimxu sew. 

Fis-seduta ta’ għada, waqt li jkun qiegħed jitkellem il-President Zelenskyy, l-iStrangers Gallery se niftħuha? Ovvjament b’kawtela biex inżommu l-ordni.

ONOR. CHRIS FEARNE: Nimxu mar-regoli u l-proċeduri stabbiliti, fejn min irid jidħol fl-iStrangers Gallery jagħmel dan bi pre-avviż.

L-ISPEAKER: Min irid jidħol juri dokument ta’ identifikazzjoni. 


Votazzjonijiet fil-Kamra 

L-ISPEAKER: Niġu għall-votazzjonijiet li se jkun hemm fil-Kamra. Nifhem li sakemm il-Kamra ma tiddeċidix mod ieħor, l-arranġamenti għall-votazzjoni b’mod elettroniku jibqgħu kif kellna fl-aħħar leġiżlatura, jiġifieri dawk l-arranġamenti li kienet diġà ttieħdet deċiżjoni dwarhom lura fl-2015. 

ONOR. DAVID AGIUS: Sur President, uffiċjalment kemm huwa l-ħin li jista’ jittieħed għall-vot? Konna għamilnieha xi tliet minuti?

L-ISPEAKER: Qed nitkellmu fuq il-ftehim li sar fl-20 ta’ Settembru 2015.

ONOR. DAVID AGIUS: Dak iż-żmien konna għedna xi tliet minuti jew erba’ minuti.

L-ISKRIVAN TAL-KAMRA: Il-vot ikun miftuħ sa massimu ta’ minuta.

L-ISPEAKER: Qatt ma kellna problemi dwar dan.

ONOR. CHRIS FEARNE: Massimu ta’ minuta ... Jekk membru jieħu żball, mhux ...

L-ISPEAKER: Il-minuta nagħtuha. Inkunu nafu jekk ikun hemm problema. 
L-ISKRIVAN TAL-KAMRA: Bħalma nkunu nafu meta tivvotaw, inkunu nafu wkoll jekk issibu problema. Hemm l-Ordnijiet Permanenti Nru 86 u 87 li jsalvaw id-dritt li l-vot jittieħed mill-ġdid.

ONOR. BYRON CAMILLERI: Dak li kont se ngħid. L-Ordnijiet Permanenti Nri 86 u 87 kont insejthom, imma l-ftehim li għandu jkun hawn bejnietna huwa li, filwaqt li minuta huwa ħin tajjeb, speċjalment meta jkollna dawk il-voti tal-baġit għax kieku nagħtu żewġ minuti noħorġu minn hemm ħafna aktar tard, għax dik tkun seduta ta’ tliet sigħat. Għalhekk meta nkunu qed nivvotaw, fl-eventwalità li xi ħadd jirrimarka lill-Ispeaker, lill-Iskrivan tal-Kamra jew lil xi ħadd mill-ħaddiema tal-Parlament li s-sistema mhijiex taħdem, tittieħed azzjoni mill-ewwel qabel jiskadi l-ħin. Qed ngħid dan għax kellna numru żgħir ta’ każi bħal dawn. Il-membru jew xi ħadd għan-nom tiegħu jrid jirrimarka mill-ewwel li għandu diffikultà qabel ma s-Sedja tiddikjara l-vot magħluq.

L-ISKRIVAN TAL-KAMRA: Kellna okkażjonijiet bħal dawn fil-passat u għalhekk tajjeb li jkun hawn qbil f’dan ir-rigward. Bgħatna l-arranġamenti lill-Whips li jekk l-Ispeaker ma jkollux prova li hemm xi żball jew kien hemm xi konfużjoni fil-vot, biex nuża l-istess diskors, fil-Minuti jiġi mniżżel il-vot kif qrah l-Ispeaker u mbagħad tinżel dikjarazzjoni ta’ dak il-Membru li ma xtaqx jivvota b’dak il-mod jew li l-vot ma laħaqx ġie rreġistrat.

ONOR. BYRON CAMILLERI: B’dak il-mod ikollna l-problemi u allura jeħtieġ li jkollna mod kif dak il-vot jerġa’ jittieħed immedjatament qabel ma l-Ispeaker jiddikjara li l-vot huwa magħluq. Qed nifhem li dan jista’ jsir mhux mill-Membru biss, imma anke mill-Whip jew minn xi ħadd preżenti fil-Kamra.

L-ISPEAKER: Ikun min ikun, l-importanti li xi ħadd jiġbed l-attenzjoni. Jekk ma nagħmlux hekk, inkella ma jiġi ddikjarat qatt il-vot.

ONOR. BYRON CAMILLERI: Naqblu li jkun hemm xi ħadd li jiġbed l-attenzjoni?

L-ISPEAKER: Dak li għadu kif semma l-Iskrivan tal-Kamra hu li meta l-vot jiġi ddikjarat magħluq, ovvjament ma jistax jinbidel ir-riżultat. Però, wara li ssir it-talba mill-membru li jkun qed jagħmel l-ilment, dik il-pożizzjoni titniżżel fil-Minuti tal-Kamra mingħajr ma jinbidel ir-riżultat. Kif intqal, jekk sakemm is-Sedja ma tkunx iddikjarat ir-riżultat tal-vot, ikun hemm min jiġbed l-attenzjoni għal xi ħaġa, is-Sedja tkun trid tiddeċiedi jekk l-ilment imqajjem jinkwadrax taħt l-Ordni Permanenti li semmejna. F’każ li tinqala’ problema teknika, kif nagħmlu dejjem, il-vot jittieħed b’mod manwali.


Kompożizzjoni ta’ kumitati u delegazzjonijiet parlamentari

L-ISPEAKER: Ħalli niġu għall-Kumitati Parlamentari. Dan il-Kumitat dwar ix-Xogħol tal-Kamra ġie fformat. Issa rridu naħtru l-Kumitat Permanenti dwar il-Privileġġi, il-Kumitat Permanenti dwar il-Kontijiet Pubbliċi, il-Kumitat Permanenti dwar l-Affarijiet Barranin u Ewropej, il-Kumitat Permanenti dwar l-Affarijiet Soċjali, il-Kumitat Permanenti dwar l-Affarijiet tal-Familja, il-Kumitat Permanenti dwar l-Affarijiet Ekonomiċi u Finanzjarji, il-Kumitat Permanenti dwar is-Saħħa u l-Kumitat Permanenti dwar il-Petizzjonijiet. B’żieda ma’ dawn, jitwaqqaf ukoll il-Kumitat għall-Konsiderazzjoni ta’ Abbozzi ta’ Liġijiet, il-Kumitat dwar il-Kontijiet tal-Uffiċċju Nazzjonali tal-Verifika, il-Kumitat Permanenti dwar l-Ambjent, it-Tibdil fil-Klima u l-Ippjanar tal-Iżvilupp, il-Kumitat dwar l-iStandards fil-Ħajja Pubblika u l-Kumitat dwar il-Ħatriet Pubbliċi. 

ONOR. BYRON CAMILLERI: ... żgur Kumitat Permanenti? Naħseb li kienet mozzjoni ad hoc.

L-ISPEAKER: Nistgħu niċċekkjaw. Dawn huma Kumitati li kulħadd jaf bihom, qed insemmihom biex intom taħtru l-Membri li se jservu f’dawn il-Kumitati u nkunu nistgħu nippreparaw il-mozzjonijiet relattivi. L-Onor. Robert Cutajar.

ONOR. ROBERT CUTAJAR: Sur President, min-naħa tal-Oppożizzjoni, aktar tard illum matul is-seduta, se nkunu qed ngħaddulek il-lista tal-membri tal-Oppożizzjoni li se jservu fuq dawn il-Kumitati, inkluż il-lista tad-delegazzjonijiet .

L-ISPEAKER: Grazzi. Jeħtieġ li jinħatar ukoll Deputy Chairman tal-Kamra, li ovvjament hija pożizzjoni importanti. Kif semma l-Onor. Cutajar, irridu nżidu wkoll il-membri li se jifformaw id-delegazzjonijiet f’fora internazzjonali. Hawn qed nitkellmu fuq l-Assemblea tal-Kunsill tal-Ewropa, l-Inter-Parliamentary Union, l-Organization for Security and Co-operation in Europe (OSCE) u l-Assemblea Parlamentari tal-Unjoni tal-Mediterran. Ovvjament irid ikun hemm Membri min-naħa tal-Gvern u min-naħa tal-Oppożizzjoni.

ONOR. CHRIS FEARNE: Fil-leġiżlatura preċedenti kellna l-Kumitat għall-Konsiderazzjoni tal-Abbozzi ta’ Liġi Aġġunt. Dak kien inħatar ad hoc?

L-ISKRIVAN TAL-KAMRA: Dak il-Kumitat kien inħatar għax kien hemm backlog ta’ liġijiet. Konna daħħalna dak il-kumitat ad hoc.

ONOR. CHRIS FEARNE: Naħseb tajjeb li nerġgħu naħtruh. 

L-ISPEAKER: F’dan l-istadju naħseb li għadu kmieni. Biex niġi għall-mistoqsija tad-Deputat Prim Ministru dwar il-Kumitat ta’ Għawdex, dan huwa Kumitat Permanenti għax kienet saret emenda fl-Istanding Orders. 


Estimi tal-awtoritajiet u entitajiet

L-ISPEAKER: Niġu issa għall-estimi tal-entitajiet, għax importanti li jiġu approvati permezz ta’ Mozzjoni. Nirreferi għall-Estimi tal-2022 dwar l-entitajiet li jeħtieġu l-approvazzjoni tal-Kamra wara li jitqiegħdu fuq il-Mejda tal-Kamra, flimkien mar-rapporti annwali rispettivi għas-sena li tkun għalqet. Għandna l-Estimi tal-Awtorità dwar is-Saħħa u s-Sigurtà fuq il-Post tax-Xogħol, tal-Awtorità tad-Djar, tal-Awtorità għall-Ambjent u r-Riżorsi, tal-Awtorità tal-Ippjanar, tal-Jobsplus, tal-Korporazzjoni dwar is-Servizzi tal-Ilma ...

ONOR. DAVID AGIUS: Dawn l-estimi jridu jerġgħu jitressqu, hux hekk? Jekk fil-leġiżlatura preċedenti l-financial statements u l-annual reports ta’ dawn l-awtoritajiet ma tpoġġewx fuq il-Mejda tal-Karma, jridu jerġgħu jitpoġġew, jew inkella le? Se nibqgħu fuq dawn li għandna u nistgħu mmexxu fuqhom?

L-ISKIVAN TAL-KAMRA: Ma kenux tqiegħdu fuq il-Mejda tal-Karma.

L-ISPEAKER: Hemm l-Estimi dwar l-Awtorità dwar it-Turiżmu ta’ Malta, tas-Sovrintendenza tal-Patrimonju Kulturali u Patrimonju Malta, tal-Awtorità tal-Artijiet, tal-Awtorità dwar il-Protezzjoni tal-Embrijuni, Kap. 524, eċċ. Hemm lista. Għalkemm il-liġijiet relattivi jitfgħu l-onus ta’ din it-tip ta’ proċedura fuq kull entità rispettiva, irrid navża u nfakkar lill-Kumitat li dawn kollha jridu jgħaddu mal-ewwel sitt xhur tas-sena, jiġifieri sal-aħħar ta’ Ġunju dawn iridu jiġu mressqa, diskussi u jittieħed il-vot. Skont l-Iskrivan tal-Kamra, s’issa ebda minn dawn ir-rapporti jew estimi ma kienu mqiegħda fuq il-Mejda tal-Kamra mill-bidu ta’ din is-sena sakemm ġie xolt il-Parlament fi Frar 2022.

Hemm ukoll l-Estimi tal-Uffiċċju tal-Ombudsman u l-Uffiċċju tal-Kummissarju għall-iStandards fil-Ħajja Pubblika għas-sena 2022. Ninforma lill-Kumitat li għad irridu nsibu data biex niddiskutu dawn l-estimi. Tajjeb ngħid li dawn id-dokumenti diġà tqiegħdu fuq il-Mejda tal-Kamra fil-leġiżlatura preċedenti, però ġie xolt il-Parlament u allura ma stajniex niddiskutuhom. Infakkar li dawn l-estimi jkunu kkunsidrati minn dan il-Kumitat u mbagħad issir biss mozzjoni fil-Kamra. Jekk inhu possibbli, Gvern u Oppożizzjoni tikkomunikaw bejnietkom biex insibu data meta nkunu nistgħu nagħmlu din id-diskussjoni.


Kondoljanzi – L-Ex Membru il-Prof. John Rizzo Naudi

L-ISPEAKER: Irridu niftiehmu wkoll fuq data biex isiru l-kondoljanzi tal-mibki Professur John Rizzo Naudi li ħalla din id-dinja fit-23 ta’ April, 2022. Prof. Rizzo Naudi kien Membru Parlamentari u anke Segretarju Parlamentari.

ONOR. CHRIS FEARNE: Nhar it-Tnejn tajjeb għalikom?

L-ISPEAKER: Tajjeb, mela qed naqblu għat-Tnejn li ġej. Ikkonfermaw minħabba li rridu ninformaw lill-membri tal-familja. 


Donazzjoni tad-Demm

L-ISPEAKER: Infakkar ukoll dwar l-inizjattiva tad-donazzjoni tad-demm. Għal sena oħra ċ-Ċentru tad-Donazzjoni tad-Demm qed jingħaqad mal-Parlament u mad-Dipartiment tas-Sigurtà Soċjali biex norganizzaw attività ta’ donazzjoni ta’ demm barra l-binja tal-Parlament fejn l-impjegati, il-pubbliku u aħna nkunu nistgħu nagħtu d-demm. Id-data se tkun nhar l-Erbgħa, 11 ta’ Mejju 2022, mit-8.30 a.m. sas-1.00 p.m. Inħeġġeġ lill-Whips biex jinformaw lill-Membri biex kemm jista’ jkun ikollna konkorrenza tajba għal din l-attività. 


Mozzjoni ta’ Proċedura

L-ISPEAKER: Niġu għall-Mozzjoni ta’ Proċedura.

ONOR. ROBERT CUTAJAR: Bil-permess tal-Viċi Prim Ministru u tal-kollegi membri, ninformakom li matul l-aħħar għaxart ijiem iż-żewġ Whips kellna żewġ laqgħat informali fejn urejt il-ħsebijiet dwar fejn nixtiequ li mmorru bħala Oppożizzjoni. Kif deher anke fil-midja fil-jiem li għaddew, ressaqna numru ta’ proposti biex possibbilment ikun hemm diskussjoni fuqhom u sussegwentement nistgħu naslu wkoll fi qbil biex dawn jidħlu fis-seħħ. Ma nafx jekk il-Gvern segwiex dak li konna qegħdin ngħidu. Kif għedt, kont diġà tkellimt mal-Whip b’mod informali għax ma kellniex laqgħat formali ħlief din tal-lum, u allura ma nafx jekk il-Gvern għandux pożizzjoni dwar dawn il-ħsebijiet tal-Oppożizzjoni. Il-fatt li qegħdin nagħmlu dawn il-mozzjonijiet ta’ proċedura jidher ċar li wasal iż-żmien li l-Istanding Orders jiġu aġġornati. Waħda mill-proposti tagħna hi li jkun hemm kumitat li jkun maqbul bejn iż-żewġ naħat tal-Kamra biex induru u naġġornaw l-Istanding Orders. 

L-ISPEAKER: Il-Viċi Prim Ministru 

ONOR. CHRIS FEARNE: Sur President, irrid nagħmel xi rimarki. L-ewwel nett, bir-rispett kollu, il-pożizzjoni taż-żewġ naħat m’għandniex narawha minn dak li jkun intqal fil-midja, imma ejja nibdew inżommu kuntatt miftuħ bejnietna u jekk hemm xi affarijiet x’nagħmlu, nikkomunikaw ma’ xulxin. Ma nistgħux nippretendu li nsegwu x’qal wieħed u l-ieħor fil-midja u nirreaġixxu għal dak li jkun intqal. Jiġifieri jekk hemm xi proposti min-naħa tagħkom li tixtiequ li jiġu kkunsidrati li jidħlu f’mozzjoni ta’ proċedura, għadduhomlna u nkunu nistgħu nitkellmu dwarhom. 

Fejn jidħlu l-Istanding Orders, naqbel miegħek li, iva, m’hemmx dubju li tajjeb li nerġgħu nduruhom. Jekk għandniex ikollna kumitat jew le, jew għandniex niddiskutuhom f’dan il-Kumitat Permanenti dwar ix-Xogħol tal-Kamra, agħtuna ftit ċans u nkunu nistgħu nagħtukom il-pożizzjoni tagħna.

ONOR. ROBERT CUTAJAR: Nabqlu, u b’mod formali se nkunu qegħdin ngħaddu l-proposti tagħna lill-Gvern. Għall-korrettezza, apparti r-rapporti fil-midja, tkellimt fuq dawn il-proposti punt punt mal-Whip tal-Gvern. Però, iva, nifhem il-punt li qed tagħmel, jiġifieri qegħdin naqblu li għandna ngħaddu dawn il-proposti bil-miktub lill-Gvern, lil hinn mil-laqgħa li seta’ kellna. Naqblu?

ONOR. CHRIS FEARNE: Din mhix kwestjoni ta’ naqblu jew ma naqblux. Jekk intom tixtiequ li minn dan il-forum jew xi forum ieħor niddiskutu xi tibdil għall-mozzjoni ta’ proċedura, by all means, informawna dwar dan. Però sta għalikom jekk tagħmlux dan jew le. M’hemmx għalfejn ikun hemm qbil biex intom tesprimu l-opinjoni tagħkom.

ONOR. ROBERT CUTAJAR: Ma għamilniex dan bil-miktub, imma għamilna dan fil-laqgħa informali li kellna mal-Whip tal-Gvern.

ONOR. CHRIS FEARNE: B’hekk dejjem inkunu nistgħu niddiskutu l-proposti tagħkom internament, imbagħad, meta rnessqu l-mozzjoni ta’ proċedura, niddeċiedu jekk hux se jkunu parti minn dik il-mozzjoni jew le. Ħalli nkunu ċari, aħna rridu naħdmu kemm jista’ jkun flimkien, però l-maġġoranza hija mal-Gvern. L-elezzjoni li għaddiet uriet li dan il-partit se jmexxi lil dan il-Gvern.

L-ISPEAKER: Nifhem li hawn qbil li se titkellmu bejnietkom u tiddiskutu.

ONOR. CHRIS FEARNE: Min-naħa l-oħra, ejja nkunu ċari li mhux għax xi ħadd ikun qal xi ħaġa fil-midja ssir ben fatt jew se tkun qisha waqgħet id-dinja. Ejjew niddiskutu; ir-responsabbiltà tat-tmexxija hija kollettiva, imma fl-aħħar mill-aħħar ir-responsabbiltà eżekuttiva hija tan-naħa tal-Gvern.

ONOR. BYRON CAMILLERI: Sur President, se nagħmel punt żgħir ħafna. Naqbel perfettament ma’ dak li qal id-Deputat Prim Ministru, però ejja nifhmu minn fejn tlaqna u fejn qegħdin. Jien naqbel li wasal iż-żmien li l-Istanding Orders jirriflettu aktar iż-żmenijiet tal-lum u l-Parlament modern tal-lum, għaliex sfortunatament parti mill-Istanding Orders ma jirriflettux iż-żmien li ngħixu fih. Però, fir-rigward ta’ affarijiet li jirrigwardaw il-mozzjoni ta’ proċedura, ejja nifhmu li r-rota ddur. Qabel konna aħna fl-Oppożizzjoni, illum fil-gvern, fejn ingħatajna maġġoranza b’saħħitha sabiex nerġgħu mmexxu lil dan il-pajjiż. Però aħna tlaqna minn mozzjoni ta’ proċedura fejn kien hemm seduta mħollija għall-Oppożizzjoni. Matul l-aħħar leġiżlatura l-Oppożizzjoni kienet taf effettivament meta kellha dak id-dritt. Qabel qatt ma kien hemm dak id-dritt għall-Oppożizzjoni, imma dik dejjem kienet fid-diskrezzjoni tal-Kap tal-Kamra. Immaġinaw illum kieku bħala Deputat Prim Ministru u Kap tal-Kamra jiddeċiedi hu meta l-Oppożizzjoni ttella’ l-mozzjonijiet u l-abbozzi ta’ liġi tagħha. 

Sur President, jien naħseb li qed nagħtu kontinwament aktar saħħa lill-Oppożizzjoni fil-Parlament bħal meta waqqafna l-Kumitat Parlamentari li jagħmel skrutinju tal-ħatriet pubbliċi, il-Kumitat Permanenti għall-Istandards fil-Ħajja Pubblika u okkażjonijiet oħrajn fejn tajna l-awtonomija lill-Parlament. Nifhem li l-Oppożizzjoni dejjem tkun trid aktar, u hekk għandu jkun għaliex kieku aħna qegħdin fl-oppożizzjoni hekk konna nagħmlu l-istess. Però ejja nkunu raġunevoli, kif qal id-Deputat Prim Ministru. Il-Gvern tela’ b’maġġoranza b’saħħitha sabiex inwettqu l-manifest elettorali tal-Partit Laburista, liema manifest jirrigwarda wkoll xogħol parlamentari. Bħala Gvern obbligati lejn il-poplu li nwettqu dawk it-tibdiliet li aħna wegħedna.

L-ISPEAKER: Hawn xi rimarki oħra?

ONOR. DAVID AGIUS: Jekk fhimt sew aħna qbilna fuq il-ħin tal-Parlament għas-seduta tal-lum u ta’ għada, hux hekk?

L-ISKRIVAN TAL-KAMRA: Hawn qbil li għall-ħinijiet tas-seduti u għat-tul tad-diskorsi għandu japplika l-provvediment li kien hemm fil-mozzjoni ta’ proċedura. 

ONOR. DAVID AGIUS: Sakemm ikun hemm il-mozzjoni ta’ proċedura. Fuq it-tul tad-diskorsi s’issa m’għandniex problemi?

L-ISPEAKER: Kollox kif kien.

ONOR. ROBERT CUTAJAR: Għall-korrettezza, hawn qbil ukoll li f’dawn it-tlett ijiem, għas-seduti ddedikati għar-replika tad-diskors tal-President, il-ħin massimu għal kull kelliem huwa ta’ mhux aktar minn nofs siegħa. 

ONOR. ANDY ELLUL: Is-seduti se jibdew fl-4.00 p.m. minkejja li m’hemmx mistoqsijiet parlamentari, u nispiċċaw fis-7.00 p.m. Imbagħad minn nhar l-Erbgħa l-ewwel nofs siegħa tas-seduta tkun għall-mistoqsijiet parlamentari.

L-ISPEAKER: Hawn aktar riamrki? (Onor. Membri: Le) Grazzi. Il-laqgħa hija konkluża.

Fit-3.06 p.m. il-Kumitat aġġorna għal data li kellha tiġi kkomunikata aktar tard.

